
HSÞ vann fyrirmyndarbikarinn á Unglingalandsmótinu

Keppendur HSÞ á Unglingalandsmóti UMFÍ sem haldið var í Borgarnesi um verslunarmannahelgina hlutu fyrirmyndarbikar mótsins fyrir prúða framgöngu á mótinu. HSÞ átti 58 keppendur á aldrinum 11 – 18 ára sem kepptu í fótbolta, frjálsum íþróttum, glímu, körfubolta og motokrossi. Öll stóðu þau sig með prýði og náðu góðum árangri. Aðalatriðið var að vera með og taka þátt í þessari stóru útihátíð og heilbrigðu fjölskylduskemmtun. 
Hluti keppendanna á sunnudagskvöldi 
eftir afhendingu fyrirmyndarbikarsins.

Héraðsmót barna og unglinga í frjálsum íþróttum

Héraðsmót HSÞ í frjálsum íþróttum barna og unglinga 18 ára og yngri verður haldið á Laugum föstudagskvöldið 27. ágúst og laugardaginn 28. ágúst. Skiptingu í aldursflokka og keppnisgreinar má sjá hér. Skráning fer fram í mótaforriti FRÍ í síðasta lagi miðvikudaginn 25. ágúst.

Á laugardeginum í lok mótsins verður ýmislegt til gamans gert og frjálsíþróttastarfi sumarsins slúttað. Vonast er eftir góðri þátttöku. Héraðsmótið hefur venjulega verið haldið samhliða Sumarleikunum í júní, en nú var ákveðið að bregða út af vananum. Einnig seinkaði mótinu frá áður útgefinni dagsetningu vegna þátttöku í Bikarkeppni 16 ára og yngri sem sagt er frá hér á eftir. 

Litli bikarinn á Laugum

Bikarkeppni FRÍ 16 ára og yngri verður haldin á Laugum í umsjón HSÞ sunnudaginn 22. ágúst. Að þessu sinni sendir HSÞ lið til keppni en það hefur ekki gerst um nokkurra ára skeið. Liðið er fremur ungt og verður spennandi að sjá hvernig það stendur sig. Fólk er því hvatt til að mæta og fylgjast með og hvetja okkar lið. Einnig vantar alltaf starfsfólk. Keppnin tekur aðeins fáa tíma um miðjan daginn. 
Bikarkeppni FRÍ

Um helgina fór Bikarkeppni FRÍ fram á Sauðárkróksvelli. Félögin á Norðurlandi sameinuðust um lið og átti HSÞ þar þrjá keppendur, þau Hafdísi Sigurðardóttur, Sigurbjörn Árna Arngrímsson og Þorstein Ingvarsson. Einnig átti HSÞ nokkra starfsmenn. Lið Norðurlands varð í 4. sæti með 115 stig og voru keppendur HSÞ drjúgir í stigasöfnuninni.
Héraðs- og bikarmót í knattspyrnu 

Nú er lokið þremur knattspyrnumótum HSÞ af fjórum í sumar. Það síðasta verður mánudaginn 16. ágúst í Mývatnssveit í flokki 13 – 16 ára. Á öllum mótunum er um að ræða blönduð lið stráka og stelpna.

Á Grenivík var haldið héraðsmót fyrir 12 ára og yngri, þar tóku þátt 7 lið.

Lokastaðan:

1.     Magni b

2.     Mývetningur a

3.     Mývetningur b

4.     Magni a

5.     Völsungur a

6.     Geisli/Efling

7.     Völsungur 

Á Ýdölum var haldið bikarmót fyrir 12 ára og yngri þar tóku einnig þátt 7 lið. 
Lokastaðan:

1.     Völsungur a

2.     Magni

3.     Mývetningur a

4.     Mývetningur b

5.     Geisli/Efling

6.     Langnesingar

7.     Völsungur b

Á Ýdölum fór fram héraðsmót fyrir 13 – 16 ára, þar voru mætt 4 lið. Lokastaðan:

1.     Geisli/Efling

2.     Magni

3.     Mývetningur b

4.     Mývetningur a
Sumarhátíð UMF Bjarma
Sumarhátíð UMF Bjarma var haldin fimmtudagskvöldið 12. ágúst á Bjarmavelli við Fnjóskárbrú, í einstakri veðurblíðu. Hitinn var um 18°C, hæg gola og frekar skýjað. Kannski má segja að yfirskriftin hafi verið “höfum gaman saman” og það tóks svo sannarlega. Farið var í ýmsa leiki og margt til gamans gert. Þetta var mjög vel heppnað, talið er að um 100 manns hafi haldið heim sælli en þeir komu. UMF Bjarmi var stofnað 1908 og er því 102 ára, en þessi öldungur ber sig vel, enda verið þeirrar gæfu aðnjótandi að alltaf hafa Fnjóskdælingar staðið þétt saman og unnið mikið og óeigingjarnt sjálfboðastarf .
Frá þessu segir á fréttavef Þingeyjarsveitar, http://123.is/641/ þar sem finna má ýtarlegri frásögn af þessari gleðisamkomu ásamt myndum.

Líf og fjör hjá hestamönnum
Fjögur hestamannafélög eiga aðild að HSÞ, það eru Þjálfi, Grani, Feykir og Snæfaxi. Það er líflegt starf í þessum félögum nú í ágúst sem endranær.
Stórmót Þjálfa var haldið á Einarsstöðum í Reykjadal í byrjun ágúst. Veðrið lék við menn og hesta, aðsóknin var mjög góð og mikil stemming. Viku seinna var svo haldin Firmakeppni Þjálfa. Sjá nánar á heimasíðu félagsins: thjalfi.123.is

Hestamannafélagið Grani á Húsavík hélt Fákagleði í Traðargerði sl. laugardag með reiðtúr, leikjum, grilli og léttum veitingum. Heimasíða félagsins er: grani123.123.is
Hestamannafélagið Snæfaxi á Þórshöfn og nágrenni er nýjasta félagið í HSÞ en það fékk aðild að héraðssambandinu á síðasta ársþingi. Nú um helgina var farin vel heppnuð félagsferð Snæfaxa, hefðbundna leið  inn í svokallaðan Vesturheiðarkofa og farnar áður óþekktar slóðir til byggða. Laugardaginn 21. ágúst verður svokölluð Bæjarkeppni Snæfaxa haldin á Lönguhlíðarmelum í Þistilfirði, en þar er keppt í þriggja manna liðum frá sama býli eða úr sama hesthúsi. Ratleikur á hestum og fleira skemmtilegt verður á dagskránni. Um kvöldið er svo grillveisla. Hafa Snæfaxamenn skorað á vini sína í Feyki í Öxarfirði að mæta þeim með eitt úrvalslið og verður engin miskunn sýnd.
